
 “Azərbaycan arxeologiyasının 
əsasları”  kitabının təqdimatı keçirilib

�� Dünən Azərbaycan Dövlət Pedaqoji 
Universitetində (ADPU) tarix elmləri doktoru, 
tanınmış arxeoloq Qafar Cəbiyevin “Azərbaycan 
arxeologiyasının əsasları” dərs vəsaitinin təqdimatı 
keçirilib.

 Tədbiri giriş sözü ilə 
açan  ADPU-nun rekto-
ru Cəfər Cəfərov kitabın 
əhəmiyyətindən, Qafar 
Cəbiyevin istedadlı alim kimi 
fəaliyyətindən söhbət açıb. 
Sonra kitab barədə çıxış edən 
müəllif  əsərin  dərs vəsaiti 
kimi istifadə edilməsi ilə bağlı 
qərarın verilməsini gənclər 
üçün töhfə adlandırıb və buna 
görə universitetin rektoru 
Cəfər Cəfərova  və kitabın 
nəşrində göstərdiyi köməyə 
görə AMEA Arxeologiya 
və Etnoqrafiya İnstitutunun 
direktoru, tarix üzrə elmlər 
doktoru Mayisə Rəhimovaya 
təşəkkürünü bildirib. Müəllifin 
sözlərinə görə, Azərbaycanda 
100 ildir ki, arexoloji 
tədqiqatlar aparılır.  Bu sahə 
tarix elminin əsas sütunların-
dan biridir.  Kitab bu baxım-
dan istənilən oxucu üçün 
bələdçi funksiyasını daşıyaraq, 
onu Azərbaycan arxeologiya-
sının son nailiyyətləri barədə 
məlumatlandıracaq. 

Sonra çıxış üçün söz 
Azərbaycan arxeologiya 

elmində müstəsna xidmətləri 
olan alim, AMEA-nın həqiqi 
üzvü Teymur Bünyadova veri-
lib. Akademik kitabı  arxeolo-
giya elminin son uğurlarından 
biri kimi qiymətləndirib: “ Ki-
tabda azıxantropdan, Qobus-
tan mədəniyyətinə, ölkəmizin 
Dəmir dövrü abidələrindən, 
orta əsr abidələrinədək mühüm 
dövrlər haqqında məlumat 
verilir. Əsərdə Azərbaycanın 
görkəmli arxeoloqları barədə 
də dəyərli fikirlər yer alıb”.

Arxeologiya və Etnoqrafi-
ya İnstitutunun direktoru, tarix 
üzrə elmlər doktoru Mayisə 
Rəhimova tədbirdə çıxış 
edərək, ölkəmizdə arxeologiya 
elminin inkişafında ümum-
milli lider Heydər Əliyevin 
misilsiz diqqət və qayğısını 
vurğuladı. Məhz ulu öndərin 
və Prezident İlham Əliyevin 
tarix elminə və xüsusən arxe-
ologiya sahəsinə göstərdikləri 
diqqət və qayğı nəticəsində  
bu istiqamətdə böyük uğur-
lar  əldə edilmişdir. Belə ki, 
ölkəmizdə hazırda 40-a qədər 
arxeoloji ekspedisiya fəaliyyət 

göstərir. İnstitut direktoru 
tarixçi alim Qafar Cəbiyevin  
son əsərini  “arxeoloqların 
stolüstü kitabı” adlandırıb. 

Sonda AMEA-nın müxbir 
üzvü, kitabın redaktoru Vəli 
Əliyev, tanınmış jurnalist, 
filologiya üzrə elmlər dok-
toru, professor Cahangir 
Məmmədli, pedaqoji elmlər 
doktoru, professor Ağarəhim 
Rəhimov, Arxeologiya və Et-
noqrafiya İnstitutunun direktor 
müavini Nəcəf Müseyibli və 
digərləri çıxış edərək müəllifin 
“Azərbaycan arxeologiyasının 
əsasları” adlı dərs vəsaitini 
tarix fakültəsinin tələbələri, 
tədqiqatçılar, jurnalistlər 
üçün mühüm mənbə kimi 
dəyərləndiriblər. 

Məlumat üçün qeyd 
edək ki, 14 bölmədən, 595 
səhifədən ibarət kitabda 
Azərbaycan arxeologiyasının 
təşəkkül və inkişafı, müxtəlif 
tarixi dövrlər üzrə arxeoloji 
abidələrin təfsilatı verilib. 
Kitab AMEA Arxeologiya və 
Etnoqrafiya İnstitutu Elmi Şu-
rasının və ADPU-nun Tədris 
Metodika Şurasının qərarları 
ilə nəşr edilib. 

Anar TURAN,  
“Xalq qəzeti”

Bilik Fondu ilə Qadın Sahibkarlığının İnkişafı 
Assosiasiyası arasında Niyyət Protokolu imzalandı

�� Azərbaycan 
Respublikasının Prezidenti yanında 
Bilik Fondu və Azərbaycanda 
Qadın Sahibkarlığının İnkişafı 
Assosiasiyası arasında əməkdaşlığa 
dair Niyyət Protokolu imzalanıb. 

Bilik Fondunda gerçəkləşən 
mərasimdə hər iki qurumun rəhbərləri və 
əməkdaşları iştirak ediblər. 

Fondun icraçı direktoru Oktay 
Səmədov Niyyət Protokolunun imza-
lanması və əməkdaşlığa başlanılması 
təşəbbüsünün Assosiasiya və Bilik Fondu 
əməkdaşlarının iştirakı ilə keçirilmiş 
görüşlərdə maarifləndirici tədbirlərin 
birgə təşkili məsələlərinin müzakirəsi və 
mütəmadi fikir mübadiləsinin nəticəsi 
olaraq irəli sürüldüyünü xatırladıb. 

İcraçı direktor belə bir protoko-
lun imzalanmasına ehtiyac olduğu-
nu deyərək, sənədin ölkə əhalisinin 
maarifləndirilməsi sahəsində qarşılıqlı 
əməkdaşlıq cəhdlərininin dəstəklənməsi 
və inkişaf etdirilməsi məqsədi daşıdığını 
bildirib.  

Qeyd edilib ki, sahibkarlıq 
fəaliyyətinin təbliği və təşviqi ilə bağlı 
birgə layihələrin işlənib hazırlanması, 
xanımların lektor qismində mühazirələrə 
cəlb olunması, elmi-praktik konfransla-
rın, maarifləndirici görüşlərin, intellek-
tual müsabiqələrin, bilik yarışmalarının, 

təlimlərin təşkili, materialların nəşri, qısa-
metrajlı sənədli filmlərin, video-çarxların 
çəkilməsi, Assosiasiyanın təqdim etdiyi 
məlumatlar əsasında vakant iş yerlərinə 
dair məlumat bankının yaradılması, xarici 
ölkə mütəxəssislərinin təcrübə mübadiləsi 

məqsədilə maarifləndirici layihələrə cəlb 
edilməsi Protokolun əsas mahiyyətini 
təşkil edir. 

Azərbaycanda Qadın Sahibkarlı-
ğının İnkişafı Assosiasiyasının İdarə 
Heyətinin sədri Səkinə Babayeva çıxış 
edərək, sənəddə əksini tapan müddəaların 
həyata keçməsi istiqamətində səylə 
çalışmağa hazır olduqlarını bildirib, 
rəhbərlik etdiyi qurumun potensialın-
dan yararlanaraq, ictimaiyyətin iqtisadi 
baxımdan maarifləndirilməsi işinə töhfə 
verəcəklərini diqqətə çatdırıb.

Azərbaycan Respublikasının milli 
iqtisadiyyat perspektivi üzrə Strateji 
Yol Xəritəsində əksini tapan tələblərə 
uyğun fəaliyyət göstərdiklərini deyən 
S.Babayeva Bilik Fondu ilə faydalı 
əməkdaşlıq çərçivəsində qadınların 
bacarıqlarının müxtəlif istiqamətlərdə 
düzgün yönləndirilməsinə dəstək verə 
biləcəklərinə əminliyini ifadə edib. 

Niyyət Protokoluna uyğun olaraq, 
birgə fəaliyyət proqramının hazırlanması 
qərara alınıb.  

“Xalq qəzeti”

Azərbaycan şərabları Bordo 
şərab muzeyində sərgilənəcək

��   “2018-2025-ci illər Azərbaycan 
Respublikasında şərabçılığın inkişafına dair Dövlət 
Proqramı”nın icrasının təmin edilməsi və Azərbaycan 
istehsalı olan məhsulların, o cümlədən şərabların 
təbliği və ixracının genişləndirilməsi tədbirləri 
çərçivəsində oktyabrın 19-da Fransanın Bordo 
şəhərində La Cité du Vin şərab muzeyi ilə AZPROMO 
arasında Azərbaycan şərablarının bu muzeydə 
sərgilənməsinə dair müqavilə imzalanıb. 

İqtisadiyyat Nazirliyindən 
aldığımız məlumatda bildirilir ki, 
müqaviləyə əsasən, Azərbaycan 
şərabları 3  il müddətində La Cité 
du Vin şərab muzeyində nümayiş 
olunacaq.

Qeyd edək ki, Azərbaycan 
məhsullarının xarici ölkələrdə 
tanıdılması və “Made in Azerba-
ijan” brendinin təşviqi məqsədi 
ilə həyata keçirilən tədbirlər 
davam etdirilir. Belə ki, oktyabrın 
21-də Fransanın Paris şəhərində 

“Sial Paris” sərgisi öz işinə 
başlayıb. İqtisadiyyat Nazirliyi-
nin və Azərbaycanın Fransadakı 
Səfirliyinin dəstəyi, Azərbaycanda 
İxracın və İnvestisiyaların 
Təşviqi Fondunun  (AZPROMO) 
təşkilatçılığı ilə qida, meyvə-
tərəvəz, şərab və digər spirtli 
içkilər, meyvə şirələri, mineral su-
lar, konservləşdirilmiş məhsullar, 
fındıq və qurudulmuş meyvə, çay 
və digər  məhsulların istehsalı 
ilə məşğul olan 23  Azərbaycan 

şirkəti öz məhsullarını “Made in 
Azerbaijan” vahid ölkə stendi ilə 
təqdim edir.

Sərgi çərçivəsində 
Azərbaycan şirkətlərinin 
nümayəndələri Fransada fəaliyyət 
göstərən kənd təsərrüfatı və ye-
yinti sənayesi məhsullarının satışı 
ilə məşğul olan distributorlarla 
görüşəcək, Fransa şirkətləri ilə ix-
rac məsələlərinə dair müzakirələr 
aparacaq.

Samirə ƏLIYEVA, 
“Xalq qəzeti”

Ombudsman aparatının 
nümayəndələri hərbi 

hissələri ziyarət ediblər
�� Azərbaycan Respublikasının Müdafiə 

Nazirliyi ilə İnsan hüquqları üzrə müvəkkilin 
birgə planına əsasən, Ombudsman aparatının 
nümayəndələri mühəndis-istehkam və kimya təyinatlı 
hərbi hissələri ziyarət 
ediblər.
Ombudsman aparatı-

nın nümayəndələri Fəzail 
Həsənov və Murad Babayev 
hərbi qulluqçuların məişət 
şəraiti ilə tanış olub, onlarla 
rəftar və hərbi hissələrdə 
insan hüquqlarının müdafiəsi 
vəziyyətini öyrənib və şəxsi 
heyəti maraqlandıran sualları 
cavablandırıblar.

Aparatın əməkdaşları əsgər yataqxanaları, yeməkxanalar, tibb 
məntəqələri, məişət və digər inzibatı otaqlara baxış keçirərək qidanın 
və müalicə işinin keyfiyyəti, asudə vaxtın keçirilməsi üçün yaradılan 
şərait, şəxsi heyətlə vətənpərvərlik və təlim-tərbiyə sahəsində aparılan 
işi müsbət qiymətləndiriblər.

Binəqədidə doqquz ayın sosial-iqtisadi 
inkişafının yekunları müzakirə olunub

�� YAP Binəqədi 
təşkilatının inzibati binasının 
akt zalında rayonun cari ilin 9 
ayının sosial-iqtisadi inkişafının 
yekunlarına və qarşıda duran 
vəzifələrə həsr olunan hesabat 
iclası keçirilib. 

Tədbirdə Binəqədi Rayon İcra 
Hakimiyyətinin başçısı Elxan Allahver-
diyev, başçının müavinləri, aparatın şöbə 
müdirləri, hüquq-mühafizə orqanları-
nın, müəssisə və təşkilatların rəhbərləri, 
ictimaiyyət nümayəndələri iştirak ediblər. 

Rayon icra hakimiyyətinin başçı-
sı Elxan Allahverdiyev giriş nitqində 
dövlətimizin başçısının Nazirlər Kabineti-
nin bu ilin 9 ayının sosial-iqtisadi inkişafı-
nın yekunlarına və qarşıda duran vəzifələrə 
həsr olunan iclasında qarşıya qoyduğu 
vəzifələrdən danışıb. Eyni zamanda, 
bildirib ki, qonşu regionlarda və dünyada 
baş verən qanlı münaqişələr, toqquşmalar, 
müharibələr, risqlər və təhdidlər fonunda 
ölkəmizdə sabitlik həyat tərzinə çevrilib, 
uğurlu inkişaf təmin edilib.

E.Allahverdiyev hesabat dövründə 
Azərbaycanda makroiqtisadi sabitliyin qo-
runub saxlanıldığını, iqtisadiyyatın davamlı 
inkişafı nəticəsində qeyri-neft sektorunun 
1 faiz, kənd təsərrüfatının isə 4,3 faiz 
artdığını vurğulayıb. Həmçinin Binəqədi 
rayonunda da sosial-iqtisadi, ictimai-siyasi 
sahələrdə görülən işlərin qənaətbəxş oldu-
ğunu qeyd edib, infrastruktur layihələrinin 

reallaşdırılması, işsizlik səviyəsinin azadıl-
ması, sənaye sektorunda fəaliyyət göstərən 
sahibkarlıq subyektlərinə müvafiq dəstəyin 
göstərilməsi, məcburi köçkünlərlə bağlı 
problemlərin həll olunması, sakinlərin 
məmnunluğunun artırılması ilə bağlı lazımi 
tapşırıqlar verib. 

Sonra rayon icra hakimiyyəti başçı-
sının müavini Vüsar İsmayılov hesabat 
məruzəsi ətrafında çıxış edərək bildirib 
ki, Prezident İlham Əliyevin tapşırıq 
və tövsiyələrinə uyğun olaraq, son illər 
Binəqədidə görülən genişmiqyaslı abad-
lıq-quruculuq işlərinin tərkib hissəsi 
kimi, rayonun yaşayış sahələrində yeni 
parklar, xiyabanlar, nümunəvi məhəllələr 
salınıb, istirahət məkanlarında fəvvarələr, 
şəlalələr çoxsaylı müasir oturacaqlar, uşaq 
idman-oyuncaq elementləri quraşdırılıb, 
yol kənarları milli ornamentləri özündə 
əks etdirən landşaft memarlığına əsasən 

yenidən qurulub, həmin ərazilərdə müasir 
dekorativ və ekzotik ağac növləri əkilib. 

Rayon ərazisində mərhələli və planlı 
şəkildə həyata keçirilən abadlıq-quru-
culuq işləri çərçivəsində qəsəbələrarası 
və məhəllədaxili yollarda, mərkəzi 
prospektlərdə, yaşayış binalarının fasad və 
dam örtüklərində, park və meydanlarda, 
həmçinin digər infrastruktur sahələrində 
yenidənqurma və əsaslı təmir işləri apa-
rılıb, hazırda bu istiqamətdə işlər davam 
etdirilir. 

Hesabat dövründə, ümumilikdə, 49 min 
738 kvadratmetr asfalt örtüyü salınıb, 16 
min 340 ədəd müvtəlif növ bəzək kolu, 974 
ədəd müxtəlif növ ağac əkilib. 

İclasda Bakı Tekstil fabrikinin icraçı 
direktoru Elçin Babayev və rayon Mənzil-
Kommunal Təsərrüfatı Birliyinin rəisi Azər 
Məmmədov cari ilin 9 ayının yekunları 
çərçivəsində görülən işlər barədə çıxış 
ediblər. 

Daha sonra Binəqədi Rayon İcra 
Hakimiyyəti başçısının Xocasən qəsəbəsi 
üzrə nümayəndəsi Əlikram Haqverdiyevə 
Azərbaycan Prezidentinin 31 iyul 2018-
ci il tarixli sərəncamı ilə təltif edildiyi 
“Dövlət qulluğunda fərqlənməyə görə” 
medalı, rayon məhkəməsinin sədri Araz 
Kazımova isə icra hakimiyyəti başçısının 
Fəxri fərmanı təqdim olunub.

İclasa yekun vuran başçı E. Allahver-
diyev qarşıda duran vəzifələrdən danışıb, 
eyni zamanda, nəzərə çarpan müəyyən 
nöqsanların aradan qaldırılması ilə bağlı 
müvafiq tapşırıqlarını verib. 

V. BAYRAMOV, 
 “Xalq qəzeti” 

Abşeron: dinamik inkişaf geniş vüsət alır 
��  Abşeron rayonunda  

2018-ci ilin doqquz ayının 
sosial-iqtisadi inkişafının 
yekunları və qarşıda duran 
vəzifələrə həsr olunmuş hesabat 
yığıncağı keçirilib. 

Yığıncağı giriş sözü ilə açan ra-
yon icra hakimiyyətinin başçısı İradə 
Gülməmmədova bidirdi ki, oktyabrın 
9-da Prezident İlham Əliyevin sədrliyi ilə 
Nazirlər Kabinetinin 2018-cı ilin doqquz 
ayının sosial-iqtisadi inkişafının yekunlarına 
və qarşıda duran vəzifələrə həsr olunmuş ic-
lası keçirilib. Dövlətimizin başçısı tədbirdə 
ölkəmizdə sosial-iqtisadi inkişafın bütün 
sahələrində əldə olunmuş nailiyyətlərdən 
ətraflı söz açmış, qarşıda duran vəzifələrin 
həlli ilə bağlı öz dəyərli tapşırıq və 
göstərişlərini vermişdir. RİH başçısı bil-
dirib ki, abşeronlular öz öhdələrinə düşən 
bütün vəzifələri uğurla həyata keçirmək 
əzmindədirlər. 

 Daha sonra Abşeron Rayon İcra 
Hakimiyyəti başçısının müavini İlham Qu-
liyevin geniş məruzəsi dinlənilib. O bildirib 
ki, hesabat dövründə rayonda abadlıq-quru-
culuq işləri davam etdirilib, əhalinin elektrik 
enerjisi, içməli su, kanalizasiya, təbii qazla 
təchizatı, yol infrastrukturunun yaxşılaşdı-
rılması istiqamətində xeyli işlər görülüb. 
Onun sözlərinə görə, Xırdalan şəhərində 30 
binanın dam örtüyü, 14 binanın fasadı, 12 
binanın pilləkən qəfəsəsi və kanalizasiya 
xətləri əsaslı təmir olunub. 

2018-ci ilin ötən dövrü ərzində yol 
infrastrukturunun bərpası və inkişaf 
etdirilməsi məqsədilə rayonun yaşayış 
məntəqələrində daxili yollara, ümumilikdə, 
9111 kubmetr çınqıl tökülərək yayılmış, 
81220 kvadratmetr sahə asfaltlanmışdır. 
Uzunluğu 18 kilometr olan Hökməli-Qobu-
Lökbatan yolu əsaslı yenidən qurulmuş, 
Güzdək-Buta yolunda 4,6 kilometr uzun-
luğunda yolun birinci qat asfalt örtüyü 
verilmişdir. Mehdiabad-Pirşağı yolunun 
kənarında 1500 metr uzunluğunda səki 
çəkilmiş, 500 metr uzunluğunda sıradan 
çıxmış 159 millimetrlik su borusu yenisi ilə 
əvəz olunmuş, hazırda asfalt yolun təmiri 
işləri aparılır. 

Xırdalan şəhərinin su-kanalizasiya 
sisteminin yenidən qurulması ilə bağlı 2017-
ci ilin iyul ayından başlanılmış işlər davam 
etdirilmiş, ötən müddət ərzində 107 kilometr 
uzunluğunda içməli su, 60 kilometr uzunlu-
ğunda kanalizasiya xətti çəkilmişdir.

Rayon əhalisinin təbii qazla təchizatı ilə 

bağlı Xırdalan, Saray, Qobu, Hökməli yaşa-
yış məntəqələrində müxtəlif diametrli 13,9 
kilometr uzunluğunda yeni təbii qaz xətləri 
çəkilmiş, rayon üzrə ümumilikdə 7500 ədəd 
sayğac quraşdırılmışdır. 

Hesabat dövründə Sahibkarlığa Kömək 
Milli Fondu tərəfindən rayon ərazisində 
və rayona təhkim olunmuş torpaqlarda 
fəaliyyət göstərən sahibkarlara 24 inves-
tisiya layihəsi üçün 17 milyon 896 min 
manat güzəştli kredit verilmişdir ki, həyata 
keçiriləcək bu layihələr üzrə 242 yeni iş 
yerinin yaradılması nəzərdə tutulur.

Eyni zamanda, ölkə Prezidenti cənab 
İlham Əliyevin 22 mart 2018-ci il tarixli 
sərəncamına əsasən, dövlət büdcəsində 
əsaslı vəsait qoyuluşu xərclərindən Abşeron 
rayonunda xalça istehsalı emalatxanasının 
tikintisi, avadanlıq və dəzgahlarla təchizatı 
və infrastrukturunun yaradılması məqsədilə 
“Azərxalça” Açıq Səhmdar Cəmiyyətinə 2 
milyon manat vəsait ayrılmışdır. Bununla 
əlaqədar Qobu qəsəbəsi ərazisində 0,7 hek-
tar ərazidə xalça istehsalı emalatxanasının 
tikintisində son tamamlama işləri görül-
müşdür. Müəssisənin fəaliyyətə başlaması 
ilə 160 nəfərin işlə təmin olunması nəzərdə 
tutulur. 

2018-ci ilin əvvəlindən rayonda kənd 
təsərrüfatı sahəsində, xüsusilə, bitkiçilik 
məhsulları istehsalının artımına nail 
olunmuşdur. Rayon ərazisində 1413 hektar 
sahədə taxıl biçini itkisiz başa çatmışdır. 9 
ay ərzində 759 hektar tərəvəz sahəsindən 
69078 ton məhsul yığılmışdır. Hesabat döv-
rü ərzində 28014 sentner ət, 227748 sentner 
süd istehsal edilmiş, yumurta istehsalı isə 
105.7 milyon ədəd olmuşdur. 

cənab İlham Əliyev tərəfindən verilmiş 
tapşırıqlara uyğun olaraq rayonun kənd 
təsərrüfatı torpaqlarında zeytun və badam 
bağları sahələrinin genişləndiriməsi ilə 
bağlı işlər davam etdirilmiş, Xəzər rayonu 
ərazisindən Abşeron rayonuna təhkim olun-
muş kənd təsərrüfatı təyinatlı torpaqlarında 
3570 hektar sahədə aqropark yaradılması 
istiqamətində işlər sürətlə davam etdirilir. 
Bununla bağlı 210 hektar sahədə badam 
əkilərək damcı üsulu ilə suvarma şəbəkəsi 
quraşdırılmış, 16,3 km uzunluğunda su xətti 
çəkilmiş, 140 min kubmetrlik 3 su hovuzu 
tikilmiş, 30 ədəd müxtəlif təyinatlı texnika 
alınmışdır. Artıq salınmış badam bağından 
məhsul yığımına başlanılmışdır. 

2018-ci ilin 9 ayı ərzində rayonun təhsil, 
səhiyyə və mədəniyyət müəssisələrinin 
normal fəaliyyətlərinin təmin edilməsi 
istiqamətində işlər davam etdirilmişdir. Yeni 
dərs ilində rayonun Mehdiabad qəsəbəsində 
1200 şagird yerlik müasir məktəb binası 
istifadəyə verilmişdir. 

Ali məktəbə qəbulun nəticələrinə görə 
rayonun ümumtəhsil məktəbləri ötən illərin 
nailiyyətlərini daha da artıraraq yüksək 
nəticə əldə etmişlər. Ali məktəbə sənəd 
verənlərin 1306 nəfəri və ya 74,4 faizi tələbə 
adını qazanmış, onlardan 94 nəfəri 600-dən, 
209 nəfəri 500-dən yuxarı bal toplamış, 
Xırdalan 9 saylı tam orta məktəbin məzunu 
Elgün Zamanlı və Ceyranbatan qəsəbə 1 
nömrəli tam orta məktəbin məzunu Rüstəm 
Qarayev maksimum nəticə əldə edərək 700 
bal toplamışdır.

Səməd HÜSEYNOĞLU,  
“Xalq qəzeti”nin  

bölgə müxbiri 

23 oktyabr 2018-ci il, çərşənbə axşamı14


